


KONTSULTA PUBLIKOA, HIRI-ERABILERAKO EUSKAL HERRIKO URAREN ZIKLO INTEGRALAREN ESPARRU-ERREGELAMENDUA ONARTUKO DUEN DEKRETU-PROIEKTUA EGIN AURRETIKOA.

Eusko Jaurlaritzako Ingurumen, Lurralde Plangintza eta Etxebizitza Sailak Hiri-erabilerako Euskal Herriko Uraren Ziklo Integralaren Esparru-erregelamendua onartuko duen Dekretu-proiektua idazteko prozedura abian jarri du.

39/2015 Legeak, urriaren 1ekoak, Administrazio Publikoen Administrazio Prozedura Erkidearenak, 133.1 artikuluan dioenaren arabera, Legearen edo erregelamenduaren proiektua edo aurreproiektua prestatu baino lehen, kontsulta publiko bat bideratuko da administrazio eskudunaren webgunearen bitartez, eta jasoko da zer iritzi duten etorkizuneko arauak uki ditzakeen subjektuek eta antolakunderik ordezkagarrienek puntu hauei buruz:

a) Ekimenaren bitartez konpondu nahi diren arazoak.
b) Arau hori onestea beharrezko eta egoki den.
c) Arauaren helburuak.
d) Izan litezkeen bestelako aukera erregulatzaile eta ez-erregulatzaileak.

Gobernu Kontseiluak 2017ko abenduaren 12an hartu zuen Akordioaren bitartez, izaera orokorreko xedapenak Idazteko Prozedura Aplikatzeko Jarraibideak onartu ziren. Horien arabera, aurretiko kontsulta hori Izaera Orokorreko Xedapenaren izapidetzea sustatu duen organoak edo zuzendaritza-zentroak gauza dezake, Euskal Autonomia Erkidegoko Herri Administrazioaren Egoitza Elektronikoaren Iragarki-taula erabiliz horretarako. 

Aurrekoa betez eta proiektua idazteari ekin aurretik, Eusko Jaurlaritzako Egoitza Elektronikoaren Iragarki-taulan argitaratuko den eranskinean jasotako informazioari buruz duten iritzia emateko gonbitea luzatzen zaie, idatzi honen bidez, hiritar guztiei.

AURRETIKO KONTSULTA PUBLIKOA, HIRI-ERABILERAKO EUSKAL HERRIKO URAREN ZIKLO INTEGRALAREN ESPARRU-ERREGELAMENDUA ONARTUKO DUEN DEKRETU-PROIEKTUARI BURUZKOA.

	
EKIMENAREN BITARTEZ KONPONDU NAHI DIREN ARAZOAK
	Euskal Herriko ur-masetan egondako ondorio kaltegarrien % 75aren jatorria hiri-erabilerako ziklo integraletik etorritako isurketak eta ateratzeak dira egun.

Honela, Euskal Herriko ur-masen egoera ekologiko egokia bermatu ahal izateko ezinbestekoa da uraren ziklo integralaren eraginkortasuna ziurtatzea (horniduran dauden galerak txikiagotzea eta arazteen errendimendua hobetzea isurketen ondorioak txikiagotzeko), bai eta bere iraunkortasuna ere (ustiapen- eta mantentze-kostuak zein amortizazio-kostuak berreskuratzea, tarifen bitartez).

Halaber, kostuak berreskuratzeari dagokionez, 2000/60/EE Zuzentarauaren bederatzigarren artikuluak dio Estatu kideek urari loturiko zerbitzuen kostuak berreskuratzeko printzipioa aintzat hartuko dutela, kostu horien -ingurumen-mailako kostuak eta baliabideei loturikoak barne- epe luzerako aurreikuspenak aintzat hartuz. 

Horrenbestez, Hiri-erabilerako Euskal Herriko Uraren Ziklo Integralaren Esparru-erregelamenduaren bitartez bilaturiko arau-egokitzapenaren helburu nagusietako bat da, hain zuzen ere, hiri-erabilerako uraren ziklo integralaren zerbitzuen eskaintzan inplikaturiko eragile ezberdinen arteko beharrezko lankidetza-markoa ezartzea, uraren kostuak berreskuratzen direla eta, finean, aipatu araudia betetzen dela bermatzeko.


	


ARAU HORI ONESTEA BEHARREZKO ETA EGOKI DEN
	Uraren ziklo integralaren kudeaketa egokia eta ziklo horren iraunkortasuna dira etorkizuneko erregelamenduaren espiritu arauemailea oinarritzen duten osagai kritikoak.

Horretarako, ekainaren 23ko 1/2006 Legeak, Urarenak, ondokoa agindua egiten dio Uraren Euskal Agentziari: Hiri-erabilerako Uraren Ziklo Integraleko zerbitzuen eskaintzarako esparru bat proposatzea Eusko Jaurlaritzari.

Era berean, Hiri-erabilerako Euskal Herriko Uraren Ziklo Integralaren inguruko dekretu-proiektuaren xedea da urriaren 23ko Europako Parlamentuaren eta Kontseiluaren 2000/60/EE Zuzentaraura egokitzea, zerbitzu horien kostuak berreskuratzeari dagokionez.


	

ARAUAREN HELBURUAK
	Ondoko helburuak lortzeko instrumentua izango da araua:

· Hiri-erabilerako uraren ziklo integraleko zerbitzuen funtzionamendu egokia bermatzea
· Kalitatezko ureko hornidura nahikoa bermatzea, bere erabilera iraunkorraren bitartez
· Kutsaduraren prebentzioa, uraren babesa eta bere kalitatearen hobetzea eta hondakin-uren saneamendua bermatzea
· Ingurumena babesteko araudian jasotako helburuak betetzea
· Zerbitzu horien kostuak egiazki berreskuratzeko ahaleginetan aurrera egiteko mekanismoak ezartzea, zerbitzu horien eskaintza egokiaren iraunkortasuna eraginkortasun osoz bermatuz


	
IZAN LITEZKEEN BESTELAKO AUKERA ERREGULATZAILE ETA EZ-ERREGULATZAILEAK
	Aurreko ataletan jasotako baldintzak ikusita, ez dago aitzakiarik hiri-erabilerako Euskal Herriko uraren ziklo integralari loturiko zerbitzuen eskaintzan inplikaturiko erakundeen (hornidura-, saneamendu-zerbitzuak eta hondakin-urak arazteko zerbitzuak) jarduketa homogeneo eta koordinatua bermatu eta gure araudia indarrean dagoen Europako Parlamentuko 2000/60/EE Zuzentaraura -kostuak berreskuratzeko printzipioa sartu duena- egokituko duen testu arauemaile bat idazteko. Izan ere, proposaturiko Esparru-erregelamendua ezartzeko beharra ikusita, ez baitago bestelako aukerarik.

